
FELAGSSKAPURIN 

 
Seinasta árið hevur nevndin í Svimjisambandi Føroya verið hendan: 
Jon Hestoy, formaður, Rókur í Jákupsstovu, næstformaður, Jórun Eið 
Johannesen, skrivari, Hanna í Horni, nevndarlimur, Sørin Djurhuus, 
nevndarlimur og Eyðun Húsgarð, eykalimur. Nevndararbeiðið hevur gingið 
væl. 

Í svimjinevndini sita: Elsa Klein Olsen formaður, NIels Pauli Magnusson, 
Søren Antoft, Malan Steinhólm og Carsten Wigant Andersen.  

Jórun Eið Johannesen hevur tikið sær av útbúgvingum. 

Í mastersnevndini sita: formaður Eyðun Húsgarð og Torkil Mørkøre og John 
Olsen. 

Í dómsnevndini sita: Poul Nolsøe, formaður og Hann Jøkladal og Poul 
Poulsen. 

Eykalimurin Eyðun Húsgarð hevur verið kallaður inn á allar 
starvsnevndarfundir og hevur virkað í nevndararbeiðinum, eins og hann er 
formaður í Mastersnevndini. 

Djóni S. Dalsgarð er aðalskrivari í Svimjisambandinum, og hevur skrivstovan 
riggað væl. Eli Stakksund virkar framhaldandi sum kassameistari og eru vit 
takksom fyri at hann vil átaka sær hetta arbeiðið. 

Kalendarafundurin fyri svimjiárið 2012/13 var hildin í tveimum umførum. 
Skipanin við kalendarafundi hevur verið virkin síðani seinast í áttatiárunum, 
men tykist tað sum henda skipan hevur sæð sína bestu tíð, og svimjinevndin 
arbeiðir nú við at broyta hetta. 

Kalendaraskipanin, ið er ein interaktivur Google Calendari riggar væl. Henda 
skipan ger tað, at vit hava ein interaktivan kalendara og ein kalendara, ið 
feløgini kunnu leggja á teirra heimasíðu og arbeiða víðari við. 

Nýggju nálatíðir komu í gildið 1. august, í teimum nálatíðum var eisini ein 
nýggj nál, Talentnálin, men hon er ikki komin at virka enn.. 

LEN, evropeiska svimjisambandið hevði regluligan aðalfund í Portugal seinast 
í september 2012. Nýggj nevnd og nýggjur forseti, Paolo Barelli út Italia vóru 
vald. Norðanlond høvdu stóran leiklut í fyrireikinginum og tá upptalt var fingu 
vit svenska formannin inn sum varaformann og norska formannin inn sum 

nevndarlim. Undirritaði er nú næstformaður í TOWSC, tekniska nevndin fyri 
havssvímjing. 
 

Norðurlendski aðalskrivararnir og teir ið hava ábyrgd av svimjingini hittust á 
fundi í Helsinki 28. og 29. januar. Djóni Dalsgarð og Rókur í Jákupsstovu 
luttóku fyri SSF.  

 
Peppfundir 

Í 2013 hildu vit áframm við at skipa fyri fundum við feløgini. Starvsnevndin og 
umboð fyri svimjinevndina vitjaði feløgini í februar og mars. Svimjisambandið 
vitjaði øll feløgini uttan Suðuroyar Svimjifelag, har tað ikki bar til at finna ein 
dag ið passaði. 

Tað er sera áhugavert og gevandi at hitta nevndir og svimjiáhugaði í teimum 
ymsu feløgunum. Serstakliga er tað áhugavert at leggja til merkis hvussu 
stórur ymiskleikin kann vera frá felag til felag. Frá Svimjisambandinum meta 
við at hesi til tøk vóru sera væleydnað og at tey gera sambandið betri millum 
svimjiáhugaði í Føroyum.  

 
Heiðursmerki 

Til FM/JM 2013 fingu tveir av okkara trúgvu stuðlum í svimjingini handaði 
silvurnálina frá forseta íSF, tað vóru skrivarin Jórun Eið Johannesen og Eli 
Stakksund, fyrrverandi nevndarlimir og núverandi kassameistarin, ið fingu 
henda heiður fyri tað ósjálvsøkna arbeiðið tey bæði hava framt svimjiítróttina 
at frama í nógv ár. Tillukku til tey bæði. 

ÚTBÚGVING 
Skeiðvirksemið seinasta árið hevur riggað hampuliga væl. Svimjisambandið 
hevur fyriskipað skeið í svimjiskúlanum, wingrodan og hjálparfólkaskeið. Eisini 
skal vera mint á skeiðini hjá ÍSF, ið eru sera áhugaverd, bæði fyri venjarar og 
leiðarar. 

 
NORDIC EDUCATION GROUP (NEG) 

Jórun Eið Johannesen umboðar Svimjisambandið í Nordic Education Group. 
Árlig fundurin í NEG var hildin 1. til 3. februar í Stockhólmi, har Jórun luttók og 
niðurstøður og roknskapur fyri 11. norðurlendsku ráðstevnuna í 
grunnleggjandi svimjifrálæru var lagdur fram. NEG tók væl ímóti frágreiðingini 
frá Svimjisamband Føroya 

 
 
HJÁLPARFÓLKASKEIÐ 

Evald Rasmussen hevur hildið tvey hjálparfólkaskeið í farna tíðarskeiðið. Vit 
vilja her minna á, at Evald Rasmussen og Dan Hjelm hava átikið sær at fara út 
til feløgini at halda grunnleggjandi hjálparfólkaskeið. Hugsanin er at feløgini 

kalla øll foreldur inn á skeið, har tey fáa eina grundleggjandi útbúgving í 
svimjing, tíðtaking og døming. Hetta hevur ikki riggað farna árið. 

Yvirdómarar okkara vóru dómaraseminarið í Danmark, í oktober 2012. 

Í 2012 sendið Svimjisambandið inn umsókn til FINA, um at fáa fyriskipað ein 
FINA swimming school for official í Føroyum. Hetta var játtað til FINA fundin í 
desember. Skeiðið var hildið á Hotel Føroyum 2. og 3. februar. Undirtøkan var 
góð og vóru 26 føroyskir luttakarir og 4 útlendskir. Sera væleydnað skeið. 

Arbeitt verður miðvíst eftir, at vit skjótt kunnu seta tveir nýggir yvirdómarar við, 
tey eru Jóan Ólavsdóttir og Eyðun Húsgarð. 
 
SVIMJISKÚLIN 

Undirtøkan til skeiðini í merkjaskipanini hevur verið góð, og tað tykist sum 
henda skipanin hevur góða undirtøku millum feløgini og skúlarnar. Tað hava 
verið skipað fyri einum Merkjaskipan 1 skeiðið og einum Merkjaskipan 2 
skeiðið. 
 
WINGRODAN 

Fyrireikað var eitt Wingrodan skeið. 

LÍVBJARGING 
Sørin S. Djurhuus hevur átikið sær at hava ábyrgd av lívbjarging innan 
Svimjisambandið. Tað hevur gingið striltið at fáa lagt skeið og royndir við 
feløgini. Arbeitt verður við at fáa útbúgvið fleiri lívbjargingardómarar. Hesin 
tátturin hevur alstóran týdning at fáa upp á pláss. Svimjisambandið má hava 
sum endamál at hvør føroyingur er svimjari og hvør føroyingur er lívbjargari 

 
Ongin venjing uttan lívbjargara 

Svimjisambandið leggur á hvørjum ári dent á fyri okkara feløgum, at eingin 
venjing eigur at fara fram í feløgunum, uttan at lívbjargari stendur á kantinum. 
Komandi svimjiár er ætlanin at byrja beinanvegin at fáa allir venjarar og 
leiðarar gjøgnum lívbjargingarskeið. 

Síðani seinasta hava 44 fólk hava tikið lívbjargara royndina: 
Suðuroyar Svimjifelag 7, Flot 17 og Reysti 16. Hetta er ein minking í mun til 
seinast, men kemur hetta av, at Svimjisambandið hevur broytt freistini frá 
desember til august. 

Samband hevur verið Fuglafjarðar Skúla, ið umhugsar at gera 
lívbjargingaroyndina til ein part av undirvísingini í 8. flokki. Hetta ljóðar sera 
spennandi og vónandi fara fleiri skúla at taka undir við hesum hugskoti. 

BREIDD 
 
RØRSLA 

Svimjingin er størsta ítróttargreinin í Føroyum. Hyggja vit eftir vitjanartalinum 
bara fyri tvær tær størstu svimjihallirnar í Føroyum, Klaksvík og Tórshavn, so 
táttar talið í 250.000 fólk. Tað merkir at hvør føroyingur svimur í miðal meira 
enn 5 ferðir um árið. Stór tøl. 

Havnar Svimjifelag gingið á odda at skipa fyri rørslusvimjing. Luttakaratalið 
liggur omanfyri 100 og er tað sera áhugavert at vera partur av hesum liði. 
 
MASTERS 

Mastersvimjingin og fleiri svimjifeløg hava skipaða svimjivenjing fyri sínar 
vaksnu svimjarar. Hetta sæst eisini aftur á luttøkuni til masterskappingar. 

Á triðja sinni var 10. november 2012 skipað fyri føroyskari opnari masters 
meistarastevnu, FOMM, í Klaksvík. Eitt megnartiltak við góðum kappingum og 
góðum vinarlag. Ongin ivi man vera um, at masterssvimjing er komin fyri at 
verða. Vónandi taka fleiri feløg undir við hesum frálíka tiltaki. 

Masterskapping var í Vági 16. mars 2012 í tilknýti til eina vanliga 
svimjikapping, undirtøkan var ikki góð. Í Havn var eisini svomið 
masterkappingar í samband við SMS-kappingina 13. apríl. 

 
Havsvímjing 

Í løtuni eru tvey sløg av havsvimjing, tað vanliga, ið vit eisini kenna undir 
navninum "Opið vatn", tað er kappingar á sjónum ella vøtnum. So er tað hin 
havsvimjingin har fólk fara á sjógv og svimja so at siga hvønn dag. Fyrsti 
partur er skipaður undir Svimjisambandinum, meðan hin parturin er ikki. Uttan 
iva eitt øki, vit eiga at leggja størri dent á, eisini tá hugsað verður um trygd. 
Av vanligari havsvimjing var bert ein kapping í farna ári, tíverri var ongin 
jóansøkusvimjing fyriskipað í 2012. 

Á ólavsøku var á triðja sinni í nýggjari tíð skipað fyri ólavsøkukapping á 
sjónum. Svomið var longdina av molanum, 400 metrar. Ólavsøkusvimjingin í 
2012 var søgulig, tí 100 ár vóru liðin síðani tað á fyrsta sinni varð skipað fyri 
svimjikapping á ólavsøku. 

Fyri fjúrtandi ferð skipaði Triathlonfelagið fyri Nólsoyarsvimjing. Kappingin er 
ein partur av Ovastevnuni og fer ágóðin til at byggja svimjihyl í Nolsóy. Til 

kappingina í 2012 vann Cecilia Wigant Eysturdal og setti hon samstundis nýtt 
met við tíðini 1 tíma 7 minuttir og 48 sekkund. 
 

 
 
SVIMJIDAGUR 

Leygardagin 9. mars varð skipað fyri svimjidegi í Fuglafirði. Hanna í Horni 
saman við Fuglafjarðar Svimjifelag stóð fyri hesum tiltaki. Dagurin var æltaður 
teimum yngru svimjarunum. Børnini vóru býtt í bólkar soleiðis at tey vóru 
saman við svimjarum frá øðrum feløgum. Ymiskt var fyriskipað, sum minufelt, 
elefantgongukapping, fjarðafikting, avísrenning, forðarenning og svimjing. 
Dagurin endaði við døgurða og prógvhandan á Muntra. Sera gott tiltak og er 
ætlanin at leggja ein svimjidag um heystið og ein svimjidag um várið frameftir. 
 
SLÓÐARASKIPANIN 

Slóðaraskipanin hjá Svimjisambandinum hevur ikki virka í farna ári. Ætlanin er 
at fara undir arbeiðið aftur í nýggja kappingarárinum, millum annað 
Sandoyggin tykist áhugaverd, nú nýggj ítróttahøll er tikin í nýtslu og 
svimjihylurin so kann vera opin alt árið. 

MEISTARAKAPPINGAR 
Føroyameistarastevnan var hildin eftir sama leisti sum seinasta ár í Havn. 
Juniorkappingarnar vóru avgjørdar um morgunin, meðan finalurnar í FM vóru 
seinnapartin. Kringvarpið sendi aftur í ár beinleiðis frá øllum trimum 
finalupørtunum. Meistarastevnan fyri ung var í Klaksvík. Stóra tøkk til 
Svimjinevndina, Ægir og HS fyri tað megnararbeiðið, ið gjørt var.  

 
Aftaná FM/JM hevur verið sáddur ivi um tíðtakaralagið virkaði sum tað átti. 
Hetta er sera óheppið og eiga vit til komandi ár, at tryggja okkum, at eingin ivi 
kann vera sáddur um hetta. 

Sum nevnt omanfyri, var á triðja sinni skipað fyri Masters Meistarastevnu 
FOMM í november í Klaksvík, eitt væleyðna tiltak. 

Onki av hesum tiltøkum hevði verið møgulig, um vit í svimjingini ikki høvdu so 
nógv, ið gera eitt ólønt megnararbeiðið. Tøkkin til svimjarar, venjarar, 
hjálparfólk, nevndarlimir og feløgini. 

Svimjisambandið hevur roynt at seta greiðir reglur fyri svimjistevnur, nær 
innbjóðingin, startlistin og skráin skal út. Sum oftast gongur tað eftir reglunum, 
men ov ofta síggja vit, at freistirnar ikki vera hildnar. Eisini upplivdi vit í hesum 
kappingarárinum, at ein kapping varð avlýst tí felag ikki vildi fyriskipað kapping 
um reglurnar um bólkabýtið skuldi haldast. Hesa støðu kunnu vit ikki liva við. 
Sum nevnt seinasta ár, verður arbeitt við nýggjum aldursbýtið og vóna vit at 
nýggja skipanin verður løgd fram komandi kappingarár.  

KAPPING 
Avbjóðingarnar fyri okkara svimjarar eru nógvar, viðurskiftini viðvíkjandi 
kravtíðum og úttøkum eru komnar í fasta legu. 
 
ÚRVALSPENGARNIR 

Svimjisambandið fekk játtað 500.000 krónur av teimum 600.000, ið Løgtingið 
játtaði til úrvalsítrótt. Hesir pengar eru oyramerktir og eru av altavgerandi 
týdningi fyri fyrireikingingarnar hjá Páli. 
 
UTTANLANDA KAPPINGAR 

Avbjóðingarnar hava verið nógvar farna tíðarskeiðið, bæði við kappingum og 
venjingum. 
 
Oyggjaleikir á Bermuda 

Longu í 2011 boðaði Svimjisambandið frá, at vit ikki fóru at luttaka á 
Oyggjaleikunum á Bermuda. Henda avgerð var tikin av bæði ítróttarligum og 
fíggjarligum orsøkum. Oyggjaleikir verða væntandi á skránni hjá 
Svimjisambandinm aftur í 2015. 
 
EM 

Orsaka av Olympisku leikunum var Evropeiska Meistarastevnan svomin longu 
í mai. Ætlanin var, at hon skuldi vera í Antwerpen, sama stað sum EJM. Men í 
seinastu løtu var hon flutt til Debrecen í Ungarn. Svimjisambandið hevði 
annars avgjørt at eisini senda EJM liðið, soleiðis at tey fingu møguleika at 
venja seg við hylin í Antwerpen. 

Luttakararnir vóru: Birita Debes, Cecilia Wigant Eysturdal og Heðin Lisberg 
Olsen úr Ægir og  Guðrun Mortensen úr Suðuroyar Svimjifelag. Venjari er 
Petur Heðin á Fløtti, hjálparfólk Súsanna Debes, og ferðaleiðari Rókur í 
Jákupsstovu. Pál Joensen sendi avboð vegna venjingarlegu. 

EJM 

Evropeiska Junior Meistarastevnan var hildin í Antwerpen 4. til 8. juli. 
Føroyska liðið var: Cecilia W. Eysturdal og Heðin L. Olsen úr Ægir, Guðrun 
Mortensen úr Suðuroyar Svimjifelag og Magnus Jákupsson úr Havnar 
Svimjfelag. Venjari Petur Heðin á Fløtti og ferðaleiðari Hanna í Horni. 

Tíverri var tann eini svimjarin kolldømdur fyri at hava smurt eitt hvørt klistrandi 
undir føturnar fyri at fáa ein betri ryggstart. Avgerðin var kærd, men var kæran 
ikki gingin á møti. 
 
NMU 

Norðurlendska Meistarstevnan fyri Ung var hildin í Keypmannahavn 7. og 8. 
juli. Føroyska liðið var: Lív E. Eidesgaard, Sólrun Kjærbo, Kristina Elin 
Thomsen og Eyðbjørn Joensen úr Suðuroyar Svimjifelag, Victoria Wigant 
Eysturdal og Alvi Hjelm úr Ægir, og Markus Joensen og Óli Mortensen úr 
Havnar Svimjifelag. Venjarar eru Rúni Gaardbo og Morensa Thomsen, og 
ferðaleiðarar Palli Eysturberg og Elin Matras. 

OLYMPISKU LEIKIRNIR 

Pál Joensen er fyrstu føroyska ítróttafólkið, ið hevur luttikið á Olympisku 
leikunum. Ein seravtala við FINA gjørdi at hann kundi luttaka á OL-liðnum hjá 
danska kongaríkinum, uttan at tað annars hevði ávirkan á hansara 
svimjitjóðskap sum føroyingur. Pál hevði klára A-kravtíðirnar hjá FINA og IOC 
bæði í 1500 frísvimjing og 400 frísvimjing. Pál og venjari hansara høvdu fingið 
best møguligu venjingarumstøður. Avtalan við DOK og Dansk Svømmeunion 
var at teir báðir høvdu fríar hendur at leggja venjingina til rættis og kundi teir 
annars brúka øll tilboðini í donsku ol-svimjararnir fingu. Ein stóran part av 
2013 vóru teir báðir á venjingarlegum. 

Vónirnar til úrslitini á OL vóru stórar, men tíverri gekk ikki sum ætlað. Vit máttu 
sanna orðini um, at fyrsta ol-luttøka ofta miseyðnast. Pál gjørdi sítt besta og 
Olympisku leikirnir 2012 liggja nú aftan fyri okkum. Øll hyggja nú frameftir móti 
OL í Rio De Janeiro 2016. 

NM í Open Water 

Cecila Wigant Eysturdal luttók í NM í Open Water í Amager Strandpark. Hetta 
var fyrstu ferð, ið Svimjisambandið luttók í havsvimjing uttanlanda. Við Ceciliu 
var pápi hennara Carsten Wigant Andersen. Úrsltini hjá Ceciliu gjørdist góð, 
hon vann bronsu á 5 km teininum og lá eisini til bronsu í 10 km teininum, men 
var tíverri kolldømd fyri at fara skeivumegin eina boyu. 

EM í Open Water 

Pál Joensen luttók á fyrsta sinni í Evropeisku Meistarastevnuni í Open Water i 
Piombini í Italia. Hetta var ein roynd, ið eydnaðist sera væl. Besta úrslitið hjá 
Pál var eitt tíggjundapláss á 5 km teininum. 
 
LANDSDYSTUR ÍSLAND-FØROYAR Í HAFNARFIRÐI 

Í ár var landsdysturin í Íslandi. Kappingin var fyriskipað í Hafnafirði og vunnu 
íslendingar greitt landsdystin við 106 stigum móti 71. Tað er gingið eitt sindur 
aftur á hjá okkum; í fjør vunnu íslendingar við 99 stigum ímóti 81, í 2010 við 
98 stigum ímóti 80, og í 2009 vunnu vit við 101 stigum ímóti 79. Vit vistu tó av 
at tað fór at verða trupult hesu ferð, av tí at hava mist nakrar sterkar svimjarar 
serliga á mannfólkasíðuni, og tí at meðalaldurin av somu orsøk er lækkaður. 
Sæð út í frá hesum, stóðu føroyingarnir seg faktiskt væl í mun til undanfarin 
ár, líka burtursæð frá at vit mistu stig í avgerandi 8x50 frí. 

Føroyskir landsliðshópurin var hesin: 
Markus Joensen, HS, Óli Mortensen, HS, Alvi Hjelm, Ægir, Eyðbjørn Joensen, 
SuSvim, Bartal Hestoy, HS, Sigmund Mørkøre, Ægir, Tummas J. Danielsen, 
HS, Birita Debes, Ægir, Poula Ø. Mohr, HS, Astrið Foldarskarð, Ægir, Turid 
Christiansen, Ægir, Guðrun Mortensen, SuSvim, Kristina Elin Thomsen, 
SuSvim, Jonna B. Thomsen, Ægir, Kristina Eliasen, HS, Pál Joensen, SuSvim 

Venjarar: Jón Bjarnason, Petur Heðin á Fløtti, Kristian Martin Joensen 
Leiðarar: Elin Olsen, Eyðdis Vestergaard, Eyðun Húsgarð 

Eftir landsdystin var føroyska liðið á langhyljavenjingarlegu í Hafnarfirði, 
umframt landsliðssvimjararnir vóru 15 svimjarar afturat á venjingarleguni. Teir 
vóru: 
Cecilia Eysturdal, Ægir, Victoria Eysturdal, Ægir, Marius Gardshodn, HS, Lív 
Eidesgaard, SuSvim, Annika S. Olsen, HS, Signhild Joensen, Ægir, Sólrun 
Kjærbo, SuSvim, Ásbjørg Hjelm, Ægir, Lena Rannváardóttir, HS, Róland 
Toftum, SuSvim, Hjarnar Randrup, SuSvim, Bjartur Randrup, SuSvim, Helgi á 
Fløtti, Ægir, Rutt Agnarsdóttir, HS, Beinta Debes, HS 
 
WORLD CUP  

Aftaná landsdystin í Íslandi stóð tað føroysku svimjarunum í boði at fara til 
World Cup í Berlin 20. og 12. oktober. Hesin túrurin var sjálvfíggjaður. 
Luttakararnir vóru: 

Astrid Foldarskarð, Birita Debes, Poula Ø. Mohr, Pál Joensen, Bartal H. 
Hestoy og Óli Mortensen. Venjari var Kristian Martin Joensen og leiðari Rókur 
í Jákupsstovu. 

Pál Joensen luttók eisini í World Cuppinum í Tokyo 6. og 7. november, besta 
úrslitið hjá honum har var eitt silvurmerkið í 1500 frísvimjing. 
 
HMS 

Heims Meistarastevnan í stutthyli var í Istanbul í Turkalandi, sama vikuskifti 
sum NJM/NM var í Finnlandi. Til HMS vóru Pál Joensen úr Suðuroyar 
Svimjifelag og Birita Debes úr Ægir. Venjari var Petur Heðin á Fløtti, 
ferðaleiðari Rókur í Jákupsstovu. Besta úrslitið í Istanbul var eitt bronsumerkið 
hjá Pál í 1500 frísvimjing. Hetta úrslitið gjørdi at Føroyar endaði ein einum 
samanløgdum 23 plássi til HMS. Hugvekjandi um støðið hjá Páli Joensen at 
Føroyar av teimum 205 limalondunum í FINA endar á einum 23 plássið til HM. 

NM/NJM 

NJM/NM var í Vanta í Finnlandi. Hetta var á øðrm sinnið, at svomið var bæði 
fyri juniorar NJM og preseniorar NM. Tað var gleiðiligt at norðurlendska 
svimjisambandið hevur avgjørt at allir 50 metrarnir skulu svimjast til NM/NJM í 
Vanta fyri allar aldursbólkar. Tíverri tykist tað, sum henda avgerð er í vanda 
fyri at blíva broytt aftur. Luttakararnir vóru: 

Úr Suðuroyar Svimjifelag: Guðrun Mortensen, Kristina Elin Thomsen, 
Eyðbjørn Joensen. Úr HS: Poula Ø, Mohr, Bartal H. Hestoy, Óli Mortensen, 
Markus Joensen. Úr Ægir:, Victoria Wigant Eysturdal, Alvi Hjelm, Astrið 
Foldarskarð, Turið S. Christiansen, Cecilia Eysturdal. Ferðaleiðarar: Sørin 
Djurhuus, Elsa Klein Olsen. Venjarar: Kristian Martin Joensen og Jón 
Bjarnason 
 
AÐRAR KAPPINGAR UTTANLANDA 

Tað er hugaligt at síggja at fleir av feløgunum eru farin at luttaka á kappingum 
uttanlanda, seinastu tíðina hava vit havt luttøku á Danish Open, Actavis Open 
í Ísland og á Íslendsku Meistarastevnuni. Úrslitini hava eisini verið framúr.  

Ægir skipaði í heyst fyri kanningum, har Ragnar Gudmundsson frá Swimcon 
kom til Føroyar at kanna svimjararnir. 

Eisini hevur Havnar Svimjifelag fingið Rein Haljand heim at testa svimjararnar.  

Til bæði tiltøkini vóru svimjarar í øðrum feløgum vóru eisini bodnir við. 
 

 
 
Langhylur 

Í Suðuroy er farin undir bygging av tí grøni multihøllini. Tað verður eitt stórt lop 
fyri føroyska svimjing tá møguligt verður at venja í 50 metra hyli í Føroyum. 
Hetta er eitt megnartak, ið suðuroyingar og vágbingar taka og eitt stig, ið fer at 
betra um svimjimøguleikarnir í Føroyum. Í Tórshavn er sett bygginevnd at 
fyrireika 50 metra hyl og fleiri staðni í Eysturoy verður tosað um nýggjar hylar. 
Klaksvíkar kommuna er í gongd við eina miðvísa um og útbygging av 
svimjihøllina. Alt í alt boðar hetta frá góðum fyri føroyska svimjing. 
 
 
 
 



 
Aðalfundur SSF 25. mai 2013                                                                                                 síða 18 av 18 

 

NIÐURLØGA 

 
Henda frágreiðing til aðalfundin er mín fimta á hesum sinnið. Eg skal loyva 
mær at boða frá, at tá hetta skeiðið hjá mær er runnið næsta ár, fari eg ikki at 
taka við afturvali. 

Hugskotini eru nógv í svimjingini, tað er tíverri ofta so, at vit eru noydd at siga, 
at vit bara kunnu taka ímóti góðum hugskotum, um arbeiðsmegi fylgir við. 
Ongin ivi skal tó vera um, at vit í svimjingini hava stórar møguleikar at menna 
okkara ítróttagrein enn meira. 

Tað er trupult at skaffa fígging til alt tað vit kundi hugsað okkum at gjørt, 
stuðlarnir hjá okkum skulu hava ein stóran tøkk. Tíverri hava vit mist tveir av 
okkara høvuðsstuðlum, tað er Tryggingarfelagið, ið vit ikki kundi semjast við 
um upphæddina og Vodafona sum ikki ynskti at halda fram. Støðan hjá 
Svimjisambandinum er neyvan blivin betri eftir at umboð fyri eitt av 
svimjifeløginum fóru í pressuna seinasta summar og spilti ein av 
høvuðsstuðlum okkara út. Sum vit øll vita og longu hava merkt so fækkast 
tilboðini til okkara svimjarar tá vit ikki fáa stuðlar. 

Eg eri glaður fyri at kunna leggja hesa frágreiðing fram og koma til tað 
niðurstøðu at tað grør undir gangandi fóti. Tó so, nógvar eru avbjóðingarnar 
og er tað serstakliga teir yngru svimjararnar, ið vit eiga at hava sjoneykuna á. 

Tøkkin skal ganga til allar okkara stuðlar, bæði tey, ið eru høvuðsstuðlar og øll 
tykkum, sum á hvør sín hátt hjálpa og stuðla. 

Vegna nevndirnar í Svimjisambandinum skal eg takka tykkum fyri tað álit, tit 
hava víst okkum í farna ári. Ein serstøk takk til Jórun Eið Johannsen sum nú 
eftir nógv ár sum nevndarlimur í starvsnevndini hevur boðað frá, at hon ikki 
tekur við aftuvali. 
 
 
Tórshavn, 25. mai 2013 
 

Jon Hestoy, formaður 


